	Եվրահանձնաժողով․ տեղեկատվական թերթիկ 


Նոր ռազմավարություն, որով մշակույթը դրվում է ԵՄ-ի հետ հարաբերությունների հիմքում 

Բրյուսել, 8 հունիսի, 2016թ․
Հարցեր և պատասխաններ
Ինչու՞ է Հանձնաժողովն ընդունել ԵՄ միջազգային մշակութային հարաբերությունների ռազմավարությունը։  
Արագ փոփոխվող, փոխկապակցված աշխարհում, մշակութային հարաբերություններն առաջադրում են եզակի հնարավորություն՝ բարելավելու հարաբերությունները ԵՄ գործընկեր երկրների հետ։ Մշակույթն արժեքավոր ռեսուրս է՝ հաղթահարելու բազմաթիվ մարտահրավերներ, որոնց առջև ներկայումս կանգնած են Եվրոպան և աշխարհը, ինչպես օրինակ՝ փախստականների և միգրանտների ինտեգրումը, մոլի արմատականացմանը դիմակայումը և մշակութային ժառանգության պաշտպանությունը։ 
Մշակութային և ստեղծագործ հատվածների ներուժը, ինչպես նաև մշակութային փոխանակումների տնտեսական օգուտները նույնպես հարկ է օգտագործել ի նպաստ ԵՄ-ում և գործընկեր երկրներում ներառական աճի և աշխատատեղերի ստեղծման։

Մի քանի դերակատարներ՝ անդամ պետություններ, Եվրախորհրդարանը և քաղաքացիական հասարակությունը դիմել են Բարձր ներկայացուցչին և Եվրահանձնաժողովին՝ խնդրելով մշակել ռազմավարական տեսլական միջազգային մշակութային հարաբերությունների զարգացման նպատակով։  Այսպիսի ռազմավարության մշակման կոչը ամրագրված է նաև «Մշակույթը ԵՄ-ի արտաքին հարաբերություններում» նախապատրաստական գործողությունում, որն ընդգծում է համագործակցության և հավասարակիցների միջև փորձի փոխանակման վրա հիմնված մշակութային գործակցության նոր մոդելի կիրարկման անհրաժեշտությունը։ 

Համաշխարհային համատեքստն էլ ավելի հրատապ է դարձնում ԵՄ ռազմավարության մշակման հրամայականը։ Ընդլայնված մշակութային համագործակցությունը և մարդկանց միջև ուղղակի շփումներն ու փոխանակումները կնպաստեն ԵՄ-ի՝ ավելի ազդեցիկ համաշխարհային դերակատար դառնալուն, ինչը համահունչ է Նախագահ Ժան-Կլոդ Յունկերի կողմից առաջադրված իններորդ առաջնահերթությանը, որում արտացոլված են ԵՄ-ի առաջիկա Համաշխարհային ռազմավարության ձգտումները։  

Որո՞նք են նոր ռազմավարության հիմնական նպատակները։  
Միջազգային մշակութային հարաբերությունների համար ԵՄ ռազմավարությունը կկենտրոնանա երեք հիմնական նպատակների վրա․  

· Աջակցել մշակույթին՝ որպես սոցիալ-տնտեսական զարգացման մղիչ ուժի (էջ 7)

Մշակութային  փոխանակումների տնտեսական օգուտները շատ հաճախ անտեսվում են։ Ստեղծագործական արտադրանքի համաշխարհային առևտուրը  աճել է ավելի քան երկու անգամ  2004 – 2013թթ․, չնայած համաշխարհային ճգնաժամին։ Մշակույթը կենտրոնական տարր է տնտեսական նոր հարացույցում, որն առաջ է մղվում ստեղծարարության, նորարարության, թվային հայեցակերպերի և գիտելիքի հասանելիության շնորհիվ։ Մշակութային և ստեղծագործ արդյունաբերությունները կազմում են համաշխարհային ՀՆԱ-ի մոտավորապես 3%-ը և ներկայանում են 30 միլիոն աշխատատեղով։ Միայն ԵՄ-ում այս արդյունաբերություններն ապահովում են ավելի քան 7 միլիոն աշխատատեղ։ Զարգացող երկրներում ՅՈՒՆԵՍԿՕ-ի Մշակույթը որպես զարգացման ցուցանիշի (CDIS) համաձայն մշակույթը կազմում է ՀՆԱ-ի 1.5% - 5.7% ցածր և միջին եկամուտ ունեցող երկրներում։ 
Զարգացող և զարգացած երկրներում առկա տվյալները ցույց են տալիս, որ մշակութային հատվածները, կախված երկրից և ծավալներից, համապատասխանաբար կազմել ՀՆԱ-ի 2% և 7%-ը, ինչն ավելին է, քան շատ այլ ավանդական արդյունաբերական հատվածների մասնաբաժինը։ 
ԵՄ՝ միջազգային մշակութային հարաբերությունների ռազմավարությունը այդ իսկ պատճառով պետք է դառնա նաև ներառական աճի և աշխատատեղերի ստեղծման ռազմավարություն։ 
· Մշակույթի դերի խթանումը հանուն միջմշակութային երկխոսության և միջհամայնքային խաղաղ հարաբերությունների (էջ 10)

Միջմշակութային երկխոսությունը, այդ թվում և միջկրոնական երկխոսությունը, հիմնական գործիքն է՝ արդար, խաղաղ և ներառական հասարակությունների ստեղծումը, ինչպես նաև մշակութային բազմազանության արժեքի և մարդու իրավունքների նկատմամբ հարգանքը խթանելու համար։ Այն հետագա փոխանակումների համար ընդհանուր հարթակ և նպաստավոր միջավայր է ապահովում։ 

Միջմշակութային երկխոսությունը հնարավոր կլինի խթանել մշակութային օպերատորների միջև համագործակցության, խաղաղարար մշակութային գործողությունների, երիտասարդների, ուսանողների, գիտաշխատողների, գիտնականների և համալսարանների շրջանավարտների միջև փոխանակումների, ինչպես նաև մշակութային ժառանգության պաշտպանությանն ուղղված համագործակցության միջոցով։ 

· Մշակութային ժառանգության շուրջ համագործակցության ամրապնդումը (էջ11)

Մշակութային ժառանգությունը մշակութային բազմազանության կարևոր դրսևորում է, որը հարկ է պաշտպանել։ Մշակութային ժառանգության վերականգնումը և գովազդումը խթանում է զոբսաշրջությունը և տնտեսական աճը։ Գործընկերներ երկրների հետ համատեղ գործողությունների բազմաթիվ հնարավորություններ կան՝ ուսուցման, հմտությունների զարգացման և գիտելիքների փոխանցման միջոցով ժառանգության պաշտպանության կայուն ռազմավարությունների մշակման համար։ 

ԵՄ-ն աջակցում է մշակութային ժառանգության վերաբերյալ հետազոտություններին և նորարարությանը։ Հանձնաժողովը կնպաստի մշակութային ժառանգության վայրերի պաշտպանությանն ուղղված միջազգային ջանքերին՝և հաշվի կառնի մշակութային ապրանքների ԵՄ ներկրումը կանոնակարգելու օրենսդրական առաջարկը։ Այն նաև առաջարկություն կներկայացնի Եվրախորհրդարանին և ԵՄ խորհրդին 2018թ․ կազմակերպել Մշակութային ժառանգության եվրոպական տարի։ 
Ինչպե՞ս է իրականացվելու ռազմավարությունը և ո՞րն է լինելու անդամ պետությունների դերը։ 
Նոր մոտեցման հաջողությունը հիմնված է այն սկզբունքի վրա, որ բոլոր շահագրգիռ կողմերը պետք է մեկտեղեն իրենց ուժերը։ Բոլոր հիմնական դերակատարների՝  գործընկեր երկրների տարբեր մակարդակների իշխանությունների, տեղական մշակութային կազմակերպությունների և քաղաքացիական հասարակության, Հանձնաժողովի և Եվրոպական արտաքին գործողությունների ծառայության  (EEAS),  ԵՄ անդամ պետությունների և նրանց մշակութային հաստատությունների միջև ջանքերի փոխլրացումը և սիներգիաները գերկարևոր են։ 
Միջազգային մշակութային հարաբերությունների իրականացման համար ԵՄ-ն կարող է հիմնվել ամբողջ աշխարհում գործող իր 139 պատվիրակությունների և գրասենյակների վրա, որոնք արդեն իսկ իրականացնում են հսկայածավալ մշակութային գործողություններ հյուրընկալող երկրներում։ ԵՄ-ն (պատվիրակությունները) հանդես կգա որպես օժանդակող գործակալ և կխրախուսի ազգային մշակութային հաստատությունների և հիմնադրամների, մասնավոր և հանրային ձեռնարկությունների միջև սիներգիաների ստեղծումը և համագործակցությունը ամբողջ աշխարհում։ 

Հետևաբար, կարևոր է այս բոլոր մարմինների հետ հաստատել արդյունավետ գործընկերային հարաբերություններ։ Այս իսկ նպատակով ԵՄ Մշակութային դիվանագիտության հարթակ է հիմնվել 2016թ․ փետրվարին, որը կենտրոնանում է ռազմավարական գործընկերների վրա։ Անդամ պետությունների մշակութային հաստատությունների և այլ գործընկերների հետ կոնսորցիումային գործընկերության միջոցով Հարթակը կտրամադրի արտաքին մշակութային քաղաքականության մշակմանն ուղղված խորհրդատվություն Եվրահանձնաժողովին և Եվրոպական արտաքին գործողությունների ծառայությանը, կդյուրացնի ցանցային կապերի հաստատումը, կիրականացնի գործողություններ մշակույթի ոլորտի շահագրգիռ կողմերի հետ և կմշակի մշակութային առաջնորդության ուսումնական ծրագրեր։ 

Կարո՞ղ եք տալ նոր Ռազմավարության ներքո իրականացվելիք ծրագրերի կոնկրետ օրինակներ։  
Վերջերս մեկնարկել է այնպիսի համաշխարհային հարթակ ստեղծելու փորձնական ծրագիր (էջ 13), որտեղ կմեկտեղվեն Եվրոպայի և գործընկեր երկրների երիտասարդ մշակութային ձեռներեցների ցանցերը՝ դյուրացնելու նրանց միջև փոխանակումները։ «Ստեղծագործ Եվրոպա» ծրագիրը, որը մշակույթին ուղղված հիմնական ԵՄ ֆինանսական գործիքն է, բաց է հարևանության և ընդլայնման քաղաքականության երկրների համար, և Հանձնաժողովը խրախուսում է նրանց միանալ ծրագրին։ 

11-րդ  Եվրոպական զարգացման հիմնադրամի Աֆրիկյան, Կարիբյան և Խաղաղօվկիանոսյան տարածաշրջանային ծրագիրը (էջ 6 և 7) կաջակցի մշակութային արդյունաբերությունների ներդրումներին Աֆրիկյան, Կարիբյան և Խաղաղօվկիանոսյան տարածաշրջանի երկրների սոցիալ-տնտեսական զարգացման գործում։ Զարգացման համագործակցության գործիքի ֆինանսավորմամբ կմեկնարկի միջմշակութային երկխոսության վերաբերյալ մեկ այլ նախաձեռնություն, որում կընդգրկվեն տեղական իշխանությունները։ 

Հարավային միջերկրածովյան տարածաշրջանում ԵՄ-ն շարունակում է աջակցել Աննա Լինդ հիմնադրամին (էջ 11), այդ թվում նաև  «Երիտասարդ արաբների ձայները» ծրագրին (որը ներկայումս ընդլայնվել է՝ ներառելով նաև Միջերկրածովյան եվրոպական տարածաշրջանը)՝ խորացնելով երկխոսությունը երիտասարդ առաջնորդների և քաղաքացիական հասարակության ներկայացուցիչների միջև և մշակելով ծայրահեղականությանը և մոլի արմատականությանը դիմակայող պատումներ։

Արևելյան գործընկերության շրջանակներում (ԱլԳ) «ԱլԳ մշակութային ծրագիր․ փուլ II»-ը  աջակցում է մշակութային և ստեղծագործ հատվածների ներդրմանը կայուն հումանիտար, սոցիալ-տնտեսական զարգացման գործում։ Միևնույն ժամանակ «Համայնքների կողմից իրականացվող քաղաքային ռազմավարությունները պատմական քաղաքներում» ծրագիրը ձգտում է խթանել սոցիալ-տնտեսական զարգացումը՝ ամրապնդելով մշակութային ժառանգությունը Հայաստանի, Բելառուսի, Վրաստանի, Մոլդովայի Հանրապետության և Ուկրաինայի ինը պատմական քաղաքներում։ 

Նոր Ռազմավարությունը հնարավորություն կտա կոնկրետ տարածաշրջաններում կամ երկրներում գործել կոնկրետ գործողությունների միջոցով։ Օրինակ՝ ԵՄ մշակութային դիվանագիտության հարթակն այժմ ուսումնասիրում է Իրանի հետ համագործակցության հնարավորությունները, մասնավորապես մշակութային ժառանգության ոլորտում։ Ուսումնասիրվում են նաև այլ գաղափարներ, ինչպես օրինակ՝ Թեհրանում Եվրոպական մշակույթի տուն բացելու գաղափարը։ Նմանատիպ ծրագրեր են քննարկվում նաև Ուկրաինայի համար։ 

Միջազգային մշակութային հարաբերությունների մասին հաղորդակցություն 
Հաղորդակցության մասին մամլո հաղորդագրություն 
Մամլո պատասխանտուներ․ 
Նատալի ՎԱՆԴԻՇՏԱԴՏ (+32 2 296 70 83)

Ջոզեֆ ՎԱԼԴՇՏԱՅՆ (+ 32 2 29 56184)

Քաղաքացիների հարցումների համար՝  Europe Direct հեռախոսով   00 800 67 89 10 11 կամ էլեկտրոնային փոստով։ 

